Агенцијата за заштита на правото на слободен пристап до информациите од јавен карактер согласно член 109 став 5 од Законот за општата управна постапка („Службен весник на Република Македонија“ бр. 124/2015), а врз основа на член 27 и член 34 став (1) од Законот за слободен пристап до информации од јавен карактер („Службен весник на Република Северна Македонија“ бр. 101/2019) и Упатството за спроведување на Законот за слободен пристап до информации од јавен карактер („Службен весник на Република Северна  Македонија“ бр. 60/20), постапувајќи по Жалбата изјавена од И. М. од Скопје, поднесена против Решението на Министерството за правда, по предметот Барање за пристап до информации од јавен карактер, на 20.03.2025 година го донесе следното
Р Е Ш Е Н И Е
1.Жалбата изјавена од И. М. од Скопје, поднесена против Решението на Министерството за правда УП1.бр.19-379/2025 од 06.03.2025 година, заведена во Агенцијата со бр. 08-90 на 07.03.2025 година, по предметот Барање за пристап до информации од јавен карактер, СЕ ОДБИВА како неоснована.
2.СЕ ПОТВРДУВА Решението на Имателот на информација УП1.бр.19-379/2025 од 06.03.2025 година. 

О Б Р А З Л О Ж Е Н И Е

И. М. од Скопје, како што е наведено во Жалбата на 11.02.2025 година, поднел Барање за пристап до информации од јавен карактер до Министерството за правда, со кое побарал увид, фотокопија, електронски запис по пошта, телефон и на е-маил, од следните информации:
	“1. Зошто од денот на доставената Претставка заведена под УПП бр.08-368, Сектор за правосудство во Министерството за правда сеуште нема извршено соодветен законски надзор над работата на судкса полиција во Управен суд согласно наводите во претставката а во врска со член 82 од Законот за судска служба а со тоа и сеуште нема дадено соодветен одговор на постапка?
2. Бидејќи на увид на ден 10.02.2025 година одговорните лица во Секторот за правосудство изјавија дека не водат регистар за припадници на судска полиција, се бара да одговорат зошто истиот не го водат, бидејќи согласно член 86 од Закон за судовите – Министерство за правда, води евиденција за судска полиција. Евиденцијата содржи податоци за името и презимето, датумот и местото на раѓање, националност, место на живеење, образование, видот на образованието, стручниот назив, познавање на странски јазици и други податоци?
3. Ако на увид на ден 10.02.2025 година одговорните лица во Сектор за правосудство дале лажен исказ за тоа дека не водат регистар за припадници на судска полиција за да избегат да дадат податоци од истиот....колку се вкупно во бројка ангажирани припадници на судска полиција во Управен суд?...
4. Лицето Александар Цветковски, Командант на судска полиција во Врховен суд на Република Северна Македонија од кој датум е редовно вработен во судска полиција дали ги исполнувал условите за вработување согласно член 21, став 1 и член 119 од Закон за судска служба...“
Постапувајќи по ова Барање, Имателот на информации, му доставил на Барателот Решение УП.бр.19-373/2025 од 06.03.2025 година со кое се одобрува пристап до бараните информации. Во Решението е наведено: „...Ве известува за следното: 1.Во врска со првото прашање за поднесено барање претставката со број 08-368/5 согласно Законот за постапување по претставки и предлози Министерството за правда постапи во рамките на своите надлежности и се обрати веднаш до претседателот на Управниот суд и до командантот на судската полиција во Врховниот суд на РСМ. По добивањето на одговорите, истите Ви се доставени за што и претходно Ве известивме во претходното барање...2. Во врска со второто и третото прашање за предметот Ве известуваме дека Министерството за правда не располага со евиденција за припадниците на судската полиција. 3. Во врска со прашањата под број 4-8 Министерството за правда го препрати барањето до Врховниот суд на Република Северна Македонија и Управниот суд на Република Македонија кои согласно член 18 од Законот за слободен пристап до информациите од јавен карактер во својата надлежност се должни да ви одговорат...“ 
Незадоволен од наведеното Решение, Барателот на информации на 07.03.2025 година поднесе Жалба до Агенцијата, заведена во архивата на Агенцијата со бр.08-90. Во Жалбата меѓу другото е наведено: „...Жалбата се поднесува поради недавање воопшто на одговор на прашањето број: 1, бидејќи имателот на информацијата Министерството за правда не дава воопшто одговор на бараната информација...Жалбата исто така се поднесува поради давање на лажен навод во одговор, односно прикривање на факти и информации за прашањата бр.2 и 3...дека истиот не располага со евиденција за припадници на судска полиција...Исто така жалбата се поднесува и за тоа што имателот на информацијата за барање на одговор по прашањата од 4, 5, 6, 7 и 8, истите неосновано и незаконито ги препратил на одговор до Врховниот суд на РСМ и Управниот суд на РСМ, иако ...Министерството за правда, согласно член 86 од Законот за судовите се должен да водат евиденција на припадници...“. 
Агенцијата, преку е-маил заведен со бр.08-90 од 07.03.2025 година, ја препрати Жалбата до Имателот на информации и побара во рок од 7 дена да се произнесе по истата и до Агенцијата да ги достави сите списи во врска со предметот.
Имателот на информации не одговори на дописот на Агенцијата. 
Агенцијата за заштита на правото на слободен пристап до информациите од јавен карактер, согласно одредбите од Законот за слободен пристап до информации од јавен карактер, ја разгледа Жалбата изјавена од Барателот на информацијата, истата ја одби како неоснована, а Решението  УП1.бр.19-379/2025 од 06.03.2025 година на Имателот на информации го потврди, поради следното:  
По разгледувањето на Барањето, Жалбата, Решението на Имателот на информации, Агенцијата констатира дека во конкрениот случај, Имателот на информации правилно постапил согласно одредбите на Законот за слободен пристап до информации од јавен карактер по Барањето на Барателот.
Во конкретниот случај, Барателот на информации со неговото Барање за пристап до информации од јавен карактер, со точката 1 од Барањето бара податоци за негово претходно поднесена Претставка, што во случајот во оспореното Решение е наведено дека е одговорено и доставен одговорот до Барателот. 
Во врска со точката  2 и 3 од Барањето, Имателот на информации го известува Барателот дека не располага со истите. Додека, за точките 4-8 од Барањето Министерството го препратил Барањето до Врховниот суд на Република Северна Македонија согласно член 18 од Законот за слободен пристап до информации од јавен карактер.
Агенцијата му укажува на Барателот на информации дека, согласно член 3 став 1 алинеа 2 од Законот за слободен пристап до информации од јавен карактер “информација од јавен карактер “ е информација во која било форма што ја создал или со која располага имателот на информацијата согласно со неговите надлежности, поради што Имателот на информации не е должен да создава нова информација за да го задоволи Барателот во однос на неговото поднесено Барање на информации за слободен пристап до информации од јавен карактер.
Согласно погоре наведеното, Агенцијата му укажува на жалителот дека своите права и приватни (лични) интереси може и треба да ги остварува пред се согласно материјалните закони кои ја регулираат соодветната материја во предметите во кои тој се јавува како странка и правната заштита може да ја бара согласно тие закони. 
Агенцијата на жалителот му укажува дека целта на Законот за слободен пристап до информации од јавен карактер и на Упатството за спроведување на Законот за слободен пристап до информации од јавен карактер е на физичките и правните лица да им се овозможи да го остварат правото на слободен пристап до информации од јавен карактер и обезбедат јавност и отвореност во работењето на органите, за начинот на користење и трошење на јавните пари, парите на граѓаните, да се овозможи учество на граѓаните во креирањето и водењето на јавните политики и слично. 
Законот за слободен пристап нема за цел, преку поднесување на барање за пристап до информации од јавен карактер, барателите на информации да остваруваат лични, приватни или индивидуални права.
Поради погоре наведеното, Агенцијата за заштита на правото за слободен пристап до информации од јавен карактер одлучи како во диспозитивот на ова Решение. 
Ова Решение е конечно во управната постапка и против него нема место за жалба.
ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.
                                                                              

                                                                                                        Директор,
                                                                                                Пламенка Бојчева

